
2 PEDRO
Biek numiim hẽsap Pedroou p'ã

deepʌïtarr
K'aíu p'ãjĩ maimua chijã k'ʌʌn hat'eeta p'ãjĩ.

Chamʌjã hĩchab jöoi Simón Pedroouta p'ãjim.
Warrcha comenzaabaadëwe chan jaauba sim
k'aíg deepäaigta mʌg hẽsap p'ãjĩ, mamʌ hök'ar
hoomaawai 3:1 gaaita “mʌg k'urau ya biek numí
pam pãrag hẽsap p'ã deepʌï chirʌm” ha sim. Mag
sim haawai magan nacha hichdëu deepʌïtarr
k'ʌʌnagpaita deeu deepʌï sim, har 1 Pe. 1:1 gaai
hichdëu jaau sim k'ʌʌnagma.
K'an jawaag hajĩ. Pedroou hũwaai hamag mʌg

hẽsap p'ã deepʌïtarran, Hẽwandam hiek jawaag
maestronaan hanʌmjã sĩi parhoob nem jaau
nʌrrjëem k'ʌʌn dʌï k'ĩir k'ap'ʌ naaju haai nʌm ha
jaaupäaig hajim haajem. Mak'ʌʌn maestronaan
hanʌm k'ʌʌnau hamachdëupain hamauta tagam
k'ʌʌn k'ãaijã k'apcha nʌm haajeejim haajem.
Hamau jaauwai parta hagpierraa wënʌrraju haai
nʌm hajim hanaabá. Cristo bëeju hanʌmjã sëuk'a
par bëebamta nawe mag bëejujuk'am haajeejim
hanʌm. Mag sëuk'a nem jaau nʌrrjëem gaaimua
hʌü chi hʌk̈'a durrarr k'ʌʌndam k'ũgurpimaaugauta
hamwawijim.
Chamʌg carta gaai, Juanau dau t'ãrjup p'ãk'atarr

k'ʌʌn gaai, maimua Judas gaaijã hagjö hamach
t'umaam k'ʌʌnau mag Hẽwandam hiek gaai t'ʌwi
parhoob nem jaau wënʌrrarr k'ʌʌn dʌï chi hʌk̈'a
durrarr k'ʌʌn k'ĩir k'ap'ʌ haju haai narrta jaau

nʌm. Mag jaar mag nʌrrjëe harr k'ʌʌn nem
t'ʌnarrjö, Pedroou hich hẽsap gaai jaauwai hĩs
hewag pawiajã hich jãgta t'ʌnaaju hajim (3:3).

Salud
1 Mʌʌn Simón Pedroou, hich Jesucristooucha

hich hi jaaumk'ĩir jʌr hautarr; muata pãrag mʌg
hẽsap p'ã deepʌï chirʌm, pãraujã maach hich Jesu-
cristooucha jʌr hautarr k'ʌʌnau hʌk̈'a nʌm hiek-
paita hʌk̈'a naawai. Pãrau mag hʌk̈'a nʌmʌn,
maach Hẽwandam hanaa maach peerdʌ haaujem
Jesucristo t'umaam k'ʌʌn dʌï nem hagcha haa-
jeewai, hiwiir hãbam k'ʌʌnagpaita mag hich hiek
hʌk̈'apimk'õsi k'aba, t'umaamk'ʌʌnagta hagdaujö
hʌk̈'apim k'õsi haajeewaiu. Magua maach hich
Jesucristodʌïchawënʌrraajerrk'ʌʌnk'aibagchug-
patarrjö pãarmaar k'ãai hẽudeecha hʌk̈'atarr k'ʌʌn
k'aibagjãhichdëuchata chugpatarr haawai,maach
t'umaam k'ʌʌn honeg hãbata nʌm, hãbam hiekta
hʌk̈'a naawai. 2 Pãar kõit jëeu chiraajem, jãg
pãachdëuwaragHẽwandamk'augwëtumdʌï maach
Pör Jesujã k'ap'ʌcha paauk'amam gaaimua hʌü
pãar dʌr̈rcha heeg hoonaa pãar k'õinaa p'ë wai
sĩemk'ĩir.

Dichdëu hʌ̈k'atarr hiek gaaita warag hubʌ
paauk'amaju haai nʌm

3 Hẽwandamaun maachig chadcha hich hiek
hʌk̈'a nʌm k'ʌʌnjö hich hat'eepai nem hajap'a
wau wënʌrrajuuta k'ap hapim k'õsi sim. Magaag
hat'eyan hich hiiu haawai maadëu nem higju
t'um warre k'ĩir k'aug sĩubarmjöta hajim: Nacha
maachig Cristota hajap'a k'ap'ʌ hapijim, har
hichdëu nem hajap'am happai waunaa hich

hajaugjã hoopi nʌmua maach hichig paa hautarr
hag Cristo. 4 Cristo hich mag sim gaaimuata
Hẽwandamau maachigjã k'ap'ʌ hapi sim, jãga
mʌg hatag paawai maachjã hichjö nʌisiju;
mag hichjö hajaug paauk'aju k'ĩirjugjö chan
tag k'ĩirjug hajap'am chuk'um. Magta maachjã
warm k'ʌʌnjö k'aibag waum k'õchgau warag
heeg paauk'amatarrta hʌü Hẽwandamau maach
peerdʌ haujim, magbarmua mʌg hatag paawai
hichjö hajaug paapʌïwi hich dʌï wënʌrramk'ĩir.
5 Maguata muan pãragan, pãachdëu hʌk̈'a nʌm
hiekta warag hogdʌba t'ãraucha hʌk̈'anaa Jöoi
dau na hagchata wënʌrrat ha chirʌm. Mag hi
dau na hagcha wënʌrranaa k'ĩirjug paraa haajeet,
k'ani Hẽwandamau waupim k'õsi sĩ maimua k'ani
waupiba sĩ. 6Mag k'ĩirjug paraanaa pãach k'ĩirjug
hee nem k'aigbam wauju k'ĩirjug bëe nʌm waum
k'õchgau p'irir t'ʌnaawiajã hoob magʌm k'ĩirjugta
warag pãach gaai hʌr̃papimiet. Magju k'ãai
magʌm k'ĩirjug dich garmuata mag pödpʌp̈ʌïk'am
dʌï, p'it'urg hauwiajã, sĩi k'ĩuta jʌmpʌp̈ʌï habat.
Mag sĩi k'ĩu hãwatpʌp̈ʌïk'am dʌïta Hẽwandam dau
na nem k'aigbam waujujã hök'önaa hi dawagaam
nempaita waubat. 7 Magnaa dichjö Hẽwandam
hiek hʌk̈'a durrum k'ʌʌnjã k'a k'õsinaa bigaaum
k'ʌʌnjã t'umaa daupii habat.

8 Cha mʌchdëu pãrag jaau chirʌmjö, chadcha
mag hajap'a nem wau nʌmuata warag pãachdëu
hʌk̈'atarr hiek gaai hubʌ paauk'amamʌn, ma-
gan pãar serbiibajã k'aba, ni sĩi parta maach
Pör Jesucristo k'augjierramjã habaju. 9 Mamʌ
harmag hʌk̈'atarrjã magʌmnem hajap'amwauju
hẽk'aba haawai k'ĩirjug bãaubamjö sim woun chan,

sĩi dau k'ĩsu wa dausĩ warpp'a nem hoo nʌm
k'ʌʌnau wajap nem wauju k'augba haajemjöta
sim, hich pekau hee nʌrraajerrta hʌü maach Pör
Hẽwandamau hich k'aibag chugpaatarrjã k'ĩirjuba.
10 Cristo gaaimua k'odamnaan, mag Hẽwandamau
pãar hichdëucha jʌr hauwi hich dënk'a hautarr
haawaita hi dau na mag nem hajap'a wau nʌmta
k'ajap'am bënjö hidëu pãach gaai t'ierrpapibat.
Magta nem hajap'am happai wau nʌm chan,
meperau k'ujʌrchëwiajã, pãrau pãach hʌdʌʌr dee-
baju. 11 Pãrau magta hamʌn, maach peerdʌ hau-
tarr hanaa maach Pör Jesucristo haar barimam
hedjã hirua pãrag “Pãar hʌü bëejim” hawi, hich
mag hich durr hich dʌï hajap'a p'ë wai sĩsiju.

12 Chadcha maach peerdʌajem hiek pãachig
jaautarr pãrau hʌk̈'awi hag hiek gaai hubʌ nʌm
hawiajãhichiita chamʌchdëu jaauchirʌmhiek'an
pʌaba hich jãg pãrag jaau wai chitaju, k'ĩir heyaa
wai wënʌrramk'ĩir. 13 Mua k'ĩirjuawai mʌʌta hʌü
hagt'a hiiu pʌʌrba chitʌm haiguin hich jãg pãar
wawí hiek'a chitaju haai chirʌm. 14Maach Pör Je-
sucristoou mʌchigcha jaauwai hi hiek ya mʌ pöm
chitabaju haajem. 15Maguata mʌch meeju nawe
mua pãrag hajap'a k'ap'ʌ hapiju hẽk'a chirʌm,
maagwai ya mʌ meebaadëwiajã mag mʌchdëu
pãachwawitarr hiekta k'ĩir heyaa wai nʌisimk'ĩir.

Hich Jesuucha jʌr hautarr k'ʌʌnau chadam
hiekta jaauwënʌrrarr

16Yamuamʌch k'apeen hagjö hich Jesuucha jʌr
hautarr k'ʌʌn dʌïmua pãrag jaaujim, jãga maach
Pör Jesucristo jua t'eeg sĩerrʌ́, maimua jãga deeu
hi bëeju. Jãg marau pãrag nem jaau nʌm chan

sĩi sëuk'a maach k'ĩirjug heepaim nem hĩgk'aa
k'abam. Maran maachta maach Pör Jesuu hich
dʌï Hẽwandam durrsĩ gaai p'ë harrtarr haawaima-
raunmaachdaúachahi jua t'eeg hoowi hi hajaugjã
maach daúacha hootarr haawaita mag hi jaau
nʌm. 17Maar dak'ĩir hajim Hẽwandam chi Hayau
hich Hiewaa k'ĩir hajaugau sĩi bʌʌ̃mjö hapiwi
hich Hẽwandam t'umaam k'ʌʌn k'ãai hʌr̃ʌʌcha
sĩerrʌmuata hi higwi jʌʌnt'umiejö bau wëjöm
heemua, “Chamʌʌta mʌ Hiewaa, mʌchdëucha jʌr
hautarrau; hiita mʌ t'ãrau” ha hiek'atarr. 18Hich
mag hed mag Hẽwandamau hich juapá hoopiewai,
maachta maach Pör Jesús dʌï mag durrsĩ gaai
narr haawai, mag hedjã heemua woun hiekjö
hiek'abarmjãmaach jʌg̃ʌuchata marau hũrjim.

19 Mag, warrgarwe Hẽwandam hi jaaumienau
bëeju jaaujerr wounta chadcha marau maach
daúacha hootarr haawai marau k'ap'ʌ nʌm,
chadcha tagam nem hamau jaaujerrjã hag
hee höbërju. Mua k'ap'ʌ chirʌm, pãraujã hagjö
hamau jaaujerr hiek k'ap'ʌ nʌm; mag Hẽwandam
hiek hamau jaaujerran hĩs hewag pawiajã
k'ĩchag hee hõtdau paa dʌnʌmjöta sim. Mag
hõtdaujö sĩewai, hag bʌʌ̈g hoo nʌmjö Hẽwandamau
k'õsimjöta wënʌrraju haai nʌm, Cristo chi
hedp'err garm p'ĩdag dʌnʌʌuchë nʌm hora.
Mag hich dʌnʌʌubaichëm hedta, hedau hãspa
t'ʌnʌisiewai hag bʌʌ̈g nem hoo nʌmjö, maach
k'ĩirjugjã haardʌbaadeewai warrgar Hẽwandam
hi jaaujerr k'ʌʌnau p'ã pʌatarrjã t'umaa k'ap'ʌ
nʌisiju. 20 Magua k'ap habat: Hẽwandam hiek
hichdëucha hich hi jaaumienag hichdëu nem
wauju jaaumamua p'ãpitarr chan hãbmuajã

hichdëu k'ĩirjuawai magjöo habaawai sĩi hich
k'õchagpierr jaauju k'aba sim. 21 ¿Jãgwi? Warr
p'ãawaijã hich Hẽwandam Hak'arau jaaumamta
p'ãtarr haawaima. Hẽwandam hi jaaumienau
bʌʌ̃rjã sĩi hamach k'õchagpierr p'ãm k'õchgauta
p'ãbajierram. Hamaun hichHẽwandamau hamachig
k'ĩirjug deemampierrta p'ãmaajeejim.

2
Chad k'abam hiekta jaaujem k'ʌʌn
(Jud 4-13)

1 Cristo gaaimua k'odamnaan, hich jãg
warr jöoingarwe hĩchab maach jöoin p'öbör hee
Hẽwandam hi chaar k'abamta jaaujerr k'ʌʌn paraa
harrjö, mʌg hatagjã maestronaan hanʌmta pãar
hee sëuk'a nem jaau nʌrrjëem k'ʌʌn paraa haju.
Mag nʌrrjëemʌn sĩi chadam hiekjöo nem jaau
nʌmuata hõrau hamachdëu maach peerdʌajem
hiek hʌk̈'a narrjã hisegpi nʌmua warag hõor
k'aibag wau wënʌrraju. Mag sëuk'a wënʌrrʌmua
maach t'umaam k'ʌʌn peerdʌju hayaa hamk'ĩir
maach Pör Jesuu hich t'õopitarrjã chad k'abajim
ha jaau nʌrrjëe haju. Mamʌ hinaata ham jãg
wënʌrrʌmʌn, Hẽwandamau dëgölp ham gaai mas
hab k'aba mas haju. 2 Hamau mag nem jaau
wënʌrrʌm hũrwi, chi hʌk̈'aajerr k'ʌʌn k'apan ham
higar wëtwi, hamau nem k'aigbam wau nʌmpa
dʌï parhooba hamachdëu ham haig haju. Mag
hʌk̈'a nʌm hanʌm k'ʌʌnpa mag t'ʌnʌm gaaimua,
mʌg chadam hiek maach peerdʌajem hiek
higwiata woun hëugarmjö k'aigba hiek'amamua,
“Chadam hiek k'abam hʌk̈'a wënʌrraawaita mag

hamachdëu hʌk̈'a nʌm hanʌmjö k'aba nʌmgui”
haju bigaaum k'ʌʌnau. 3 Jãg pãrag jaau wënʌrrʌm
k'ʌʌnan sĩi p'atk'on hat'eepai bĩe sĩsid haawai,
mag chad k'abam nempa jaau wënʌrrʌmua pãar
k'ũgurnaa pãar jua heem p'atk'onpa haumaju.
Mamʌ hamach mag wënʌrrʌm paar ham dau
haug waupijuun, ya nawe Hẽwandamau jaau
wai sim haawai ya chadcha ham gaai mas haju
dakpamam.

4 Ham k'ãai hich chognaan hʌg̃t'ar hich dʌï
hãba naajerr k'ʌʌnjã hirua perdonaabajim haa-
jem, pekau hee burrwai. Perdonaaju k'ãai warag
hichhaarmuak'ĩmiedurr bark'ʌʌipʌïwi hichmam
k'ĩchag heeta cadenau jʌk̃'a wai sim hanaabá,
hichdëu mʌg durr hi hagk'am hed “Mam hich
mag nʌisiju” hamachigcha jawaag. 5 Ni war-
rcha hichdëumʌg jẽb hompaawai hag gaai hĩchab
hõor paarpapitarr k'ʌʌnjã hatcha hich dak'ĩir
pekau pöoma hap'öbaadeewai Jöoirau perdonaaba-
jim hanaabá. Sĩi warag döhãd pöm bëepiwi, mʌg
durr t'ũppʌïwi, hõor hamach k'aibag hee t'ʌnarr
k'ʌʌn t'umaa hödubpʌïjim haajem. Hãba ochopaita
peerdʌtk'ajim hanaabá, jöoi Noé hich hʌʌi dʌï
maimua hich chaain seis narr k'ʌʌnpai, hich
mag jöoirauta hich paarmua deeumk'ʌʌnagjã hich
dënjö hajap'a Hẽwandam dau na nem waupi jaau-
jerr haawai. 6Hẽwandamauhĩchab p'öbör daunumí
narrjã hörpʌïwi warre k'ʌrrmep'örr happaita bau
joppijim hanaabá. Mak'ʌʌn p'öbör Sodoma ha-
jim haajem, Gomorra dʌï. Hẽwandamau ham dʌï
magtarran, hamach mag k'aigba t'ʌnarr gaaimua
hewag pawiajã hich mag nʌm k'ʌʌnan hich hagjö
k'aigba haju t'umaam k'ʌʌnag k'ap hamk'ĩir ha-

jim. 7Mamʌwarm k'ʌʌn dʌï magtarrta, jöoi Lodjã
hichdaunahajap'a k'itarr haawai, Hẽwandamauhi
dau haug k'augwi hamdʌï p'aapʌïba, hʌü k'aigpër
haujim haajem, warm k'ʌʌnau hich daar mag
nemk'aigbamwaunʌmjãhamdënjöhabahaajerr
haawai.

8 Mag, jöoi Lod dʌï ham hee sĩerrjã, hamjö
k'aba, sĩi mag hed hëepierraa hamau nem wau
t'ʌnʌmjã hoonaa ham parhooba hiek'a t'ʌnʌmjã
hũrwiwaraggaaimachaagatahaajeejimhanaabá.
9Magua, har hich hat'eepai nemwau nʌmk'ʌʌnta
maach Pör Hẽwandamau hoowai pekau hee bur-
rjöjöo haadëp haawain, hichdëuta hʌü k'aigpër
haaujem. Mamʌ k'aigbam k'ʌʌnan deeu hich
bëem hed mʌg durr hi hagk'awi warag ham
k'aibag wawaagta sĩi p'ë wai sim. 10 Har jãg
t'um hamach k'õchagpierrta nem waum k'õsinaa
Hẽwandam jua t'eegjã högk'aba haajemk'ʌʌn gaaita
hʌr̃cha Hẽwandamau mas hab k'aba mas haju. Jãg
pãrag sëuk'a nem jaau nʌm k'ʌʌnan jʌg̃ k'ĩchagnaa
k'ĩir nagjã chuk'uta sĩsidʌm. Maguata leinaan
hamach k'ãai jua t'eeg sĩsidʌm k'ʌʌn higwiajã
warag ham serbiibag p'ëmaajem. 11 Ham k'ãai
Hẽwandam chognaan jua t'eeghʌr̃painaahiek t'eeg
sĩsidʌm k'ʌʌnaujã jũrr ham dënjö leinaan hëugar
mag k'aigba hiek'aba haajem.

12 Maach k'apeen jãg hiek'aajem k'ʌʌnan sĩi
nemchaainjöta t'ʌnʌm, bʌʌ̃rjã k'ĩirjugjã chuk'u.
Maguata nem hinag pöd hamachdëu k'augba
haawaijã warag parhoobata hiek'apʌïmaajem.
Jãgʌm k'ʌʌnan hamach mag nʌm gaaimua
hamachdëupaita Hẽwandamag hamach mod
hʌmk'a nʌmjö naawai, sĩi nemchaain hõtpaanaa

k'eechjemjöta haju Hẽwandamau ham dʌï,
13 hamachdëujã hamach k'apeendam dau hap'ʌʌ
hapiejerrjö. Hamachigan honee nʌm hanʌm,
jãg hamachdëu k'õchagpierr hat'uucha haawai.
Pãar dʌï p'iesta waauwai t'ach bipöm k'önaa döjã
dö nʌm gaaimua k'ëch t'ʌnʌisip haawai, pãachta
wajap k'ĩir naau naabahab, hõor daar jãg nʌm
gaaimua. Pari mag pãar k'ĩir naau nʌm chan ham
gaaimas k'aba, sĩiwarag honee nʌm, hamachigan
pãar dʌï nem hagchata wau nʌmhanʌmua.

14Hamach mag naawai, hʌʌin hoowaijã warre
hag dʌï k'ãiju k'ĩirjugta k'ĩirjuajerram, mag pekau
wauba hak'imjã haba. Mag naawai Hẽwandam
hiek gaai hubʌ k'aba k'it'ëem k'ʌʌnagjã hamach
dënjöta waupiju hẽk'aajerram. Mag sĩsidʌmʌn
hĩchab Hẽwandamau nem k'õch k'abam hat'eeta
wʌrppa sĩerrjëem. Jãgʌm k'ʌʌnan ya sĩi hich
Hẽwandamau hisegju k'ʌʌnau. 15 Hamach mag
t'ʌnʌm gaaimua ya chi hok'oomta t'ʌnʌm,
Hẽwandam haarcha höbëraag nem wauju k'ap'ʌ
narrta sĩi hamach k'õchagpierr wënʌrraawai.
Warr nawe haajeewai Beor k'ararr hiewaa
Balam chi Haai hi jaaumieu harrjö, parhooba
nem k'aigbam wau nʌm gaaimuapata p'atk'on
hauju hẽk'aajerram. 16 Pãrau k'ap'ʌ nʌm, Balamau
hich hiek hũrbahabaawai, Hẽwandamauburroogta
hirig hiek'apibaawai, hichnemchaaíupaiBalamag
woun dënjö hiek'ajim, Hẽwandam hichaaur nem
waum hig sĩerrwaupimaaugau.

17 Pãar hee mag maestronaan hanʌm k'ʌʌnan,
sĩi noseg cheegpamjö hedjã k'ĩ t'ʌnarrta p'ũu
haaisirbapäaiwai chëba sĩi hõor k'ũgurpäaijemjöta
sĩerrjëem, chadam hiekjöo jaau nʌmta sĩi sëuk'a

wënʌrraawai. Wa magba, jãgʌm k'ʌʌnan sĩi
dösĩg chaai jʌʌubaadëmjöta sĩsidʌm. Mamʌ
hamach mag nʌrrjëem gaaimuata, meewaijã
Hẽwandamau k'ĩchag hee bark'ʌʌipʌïwi hich
mampaita wënʌrrapiju, höbëraajã k'augba.
18 Hamau mag nem jaau wënʌrrʌm hũurwain
chadcha nem hũrimʌgma; mamʌ mag jaau
nʌmʌn sĩi parhooba dau lököo hamach nem
wau wënʌrrarr jaau nʌmuata hõor k'ũgur nʌm.
Mag nʌmuata hamach k'aibag pʌawi heeu
hʌk̈'awi hagt'a Hẽwandam hiek gaai hubʌ k'aba
k'it'ëem k'ʌʌnjã hamachig paa hauwi hũwaai
hãrpʌïmaajem. 19 Mag nʌmta hi wajaugan,
“Maar hiek hʌk̈'ak'iin, tag chik'amnauta pãrag
nem jajaau haba pãachdëupaita pãach k'ĩrau nem
wauju” ha jaau sĩerrjëem. Mamʌ mag nʌmʌn
hamachjã mag hamachdëu nem parhooba
hamach k'õchagpierr nem wau nʌmuata, woun
hamach k'ãai hʌr̃pai sim dënjö p'ẽet'ʌg wai
nʌmta mag ham chan chik'amnaan chognaan
k'abam haajem. Pari pãadë hũrbat: Maata
pãrau hʌr̃cha waum k'õchk'aajem k'ai, magan
maata pãar k'ãai hʌr̃pai simjö sĩewai maguata
pãran woun dënjö hich chogk'a wai sim. 20 Har
maach Pör hanaa maach peerdʌajem Jesucristo
k'augwi hamachdëu nem k'aigbam waaujerrjã
hisegpʌïwi hʌü hajap'a nʌisierrta, deeu hũwaai
warram k'ĩirjug k'aigbam hauwia magʌmʌgta
hʌdʌraa hamach hʌr̃papiewain, warr Cristo
k'augba haajeewai hamach naajerr k'ãaijã
warag hat'uuchata nʌisiejem. 21 Jãgʌm k'ʌʌnau
warrjã mʌg k'ʌdau chaar hich Hẽwandam haar
mapiejem hiek hũrbamuan, hajapcha hak'am,

jãg sĩi k'ũchpai hʌk̈'awi tag hich Hẽwandamau
jaau simjã wauba parta hʌk̈'aju k'ãai. 22 Jãgʌm
k'ʌʌnan, hõrau jaaujem hiek'õoin, saakiu hich
chʌgappaita deeu k'öbaimamjö nʌm. Wa magbam
k'ai, k'ũs hajap'a domeerpinaa sĩubarm bʌr̈re
deeu hich k'at'ajemeerjem hee pʌʌrbaba
k'abaimamjöta sĩsidʌm, Hẽwandam hiekta hisegwi
warr hamachdëu nem k'aigbam waaujerr heeta
deeu nʌisiewai.

3
Cristoon bëeb k'aba bëeju

1 Keena, Cristo gaaimua mʌchdëu pãar k'õsi
chitaawai mʌg k'urau ya biek numí pam pãrag
hẽsap p'ã deepʌï chirʌm. Hich mʌg gaaijã napem
gayamjö pãar wawí chirʌm, nem hagchata
k'ĩirjumk'ĩir. 2 Pãrag k'ĩir heyaa hapim k'õsi
chirʌmʌn, warrgarwe Hẽwandamau hich hi
jaaumk'ĩir jʌr hautarr k'ʌʌnau jaaujerrta k'ĩir
heyaa hapi chirʌm. Mag nʌm dʌï hĩchab hich
maach Pör hanaamaach peerdʌajem Cristooucha
jaau pʌawi jũrr maach hichdëu jʌr hauwi pʌïtarr
k'ʌʌnaucha pãachig jaautarrta hagjö k'ĩir heyaa
hapim k'õsi chirʌm.

3 Hajap'a hũrbat cha mua jawaagpam. Mʌg
hatag paawai mʌgta t'ʌnʌisiju: Ya Hẽwandamau
mʌg durr hi hagk'aju gayaa paawai hõrau
hamachdëu nem waum k'õchagpierr parhooba
nem k'aigbamta waum k'õchk'anaa chi hʌk̈'a
durrum k'ʌʌnjã wau hiek'aa neeme sĩsid haju.
4 Mag chik'am wau hiek'amamua hamau, “Pãar
hiek mag Cristo deeu bëeju hajim hanʌmta,
¿jãga jãg bëeba k'ĩir waaurdʌbaadëma?” haju.

“Bëeba nʌm hee ya maach jöoinjã hödubjim;
magʌmjã barchëbam. Warr Hẽwandamau
mʌg jẽb hompaatarr haigmua t'um chigjã
haba hich magpai sim” haju, chik'am wau
hiek'amamua. 5 Mamʌ jãgʌm k'ʌʌnau chan
warrgarwe Hẽwandamau hich hiiuta mʌg jẽb
hedaujã dʌï hompaatarrjã hʌk̈'amap'a nʌm.
Hamaun hĩsjã hagt'a warrgarmjöta simpii nʌm.
Hamau hʌk̈'amap'a nʌm, döjã happai pʌʌrk'oo
wëjorr heemuata jʌsargjã höbeerpi hauwi hich hag
döoupaitamʌg jẽb gaai nem t'ʌnʌmjã t'um hʌü hiiu
wai sĩepitarr. 6Hamhiekmagnem t'umhichhagt'a
maach dau chaauraajã k'aba sim hanʌm, magan
Hẽwandamau döhãd pöm pʌïwi hich hag döoupai
mʌg durr gaai nem t'ʌnarr t'um k'ëchpʌïtarrjã
¿k'an hajimma? ¿Magtarr chan bʌʌ̃rjã cambieba
harrpá? 7Mamʌ cha maadëu hedau hoo nʌm dʌï
cha maach bʌ̈ dʌnʌʌu nʌm jẽb chan maagwaimjö
deeu döhãdauta hʌʌrppäaig k'aba, hichmaagwaijã
hich hiek'auta magpierrjö hõtdaúa jẽraagta sĩi wai
sim Hẽwandamau, hichdëu mʌg durr hi hagk'awi
hich dau na k'aigba wënʌrraajerr k'ʌʌn hich mag
dau haug wau wënʌrraju jaaubarm hedta jũrr
hõtou deepäaig.

8 Mag nʌm dʌï pãadë k'ĩir heyaa habat keena.
Mʌchdëu pãar jãsene chitaawai pãrag pʌaba jaau
chirʌm: Mag hi da bëebam hawia hoob hi nʌba
hamiet. Maach Pör Hẽwandamagan mʌg k'ãai hãb
k'ëubaadëmʌn, mil añosjöta sim; maagwai mil años
jũrr k'ãai hãbpaimjöta sim. Maachigta da bëeba
sim, pari hichigan hatcha jöp'ëe sĩewaita nʌ sim,
hõrag hich hiek hʌk̈'amk'ĩir. 9 K'ar hõrau jaau-
jemjömʌg hi da bëeba sim chanmag hichdëu nem

magju hatarrjã hãsie wauba haajeewai k'abam.
Jãan hichdëu hiwiir hãbjã hok'oopimap'a sĩewai
hichbëenʌmhora t'umaamk'ʌʌnauhãsiehamach
k'aibag hisegwi hichig chugpaapi jëeumk'ĩirta jãg
da bëeba sim.

10 Mamʌ jãg sĩi hawia hich bëem hedan dëgölp
hõrau nem jĩgk'abaichëmjö dëgölpta dʌnʌʌuchëju.
Magbaawai hedjã hee maach jãp'ierraa
hʌrʌrʌʌmjö hat'amua warre hedaujã chukk'u
haadëm dʌï hedjã hee nem nʌnʌidʌmjã t'um
hõtdaúa bʌʌ̃udubwi chugpaju. Magbaadeewai
mʌg jẽbjã hĩchab hag gaai nem t'ʌnʌm dʌï t'umaa
juau nem waumatarrpa p'aadubwi chukk'u
hapʌïju hich Hẽwandamau.

11Keena, hichdëuhõorhi hagk'amhedmʌg durr
gaai magta haju k'ap'ʌ naawai, hi dau na hichdëu
k'õsi simjö hi hat'eepai nem waunaa hãba hirig-
paita hee haju haai nʌm. 12 Chadcha Hẽwandamag
pãach hawaan bëepim k'õsita hi bëeju nʌbat. Hi
mag jöpai bëemk'ĩir, hichdëu k'õsimjöta habat, bi-
gaaum k'ʌʌnagjã hi k'augpiju hẽk'a nʌmua. Mag
pierrum hedan, hedaujãan hag hee nem t'ʌnʌmjã
dʌï warre hõtk'ierr pechgau bʌʌ̃umaju. 13Chadcha
magjup mamʌ, maach chi hʌk̈'a nʌm k'ʌʌnagan,
Hẽwandamau hedjã hiiur dʌï jẽbjã chi hiiurta deeju
ha sĩewai, haata nʌ nʌm. Mag durr hiiur gaai
chan mʌg durr jöoi gaai haajerrjö k'aba, nem
t'um t'ʌnʌmjã hajaugnaa t'umaam k'ʌʌnau nem
hagchata haajeeju.

14 Cristo gaaimua k'odamnaan, maguata
muan pãragan Hẽwandamau mag maachig
durr hiiur deeju ha sim hed pa nʌm hora,
pekau chuk'u wënʌrrajuuta hẽk'anaa t'umaa

k'õinaa wënʌrrat ha chirʌm, maagwai dëgölp
hich dʌnʌʌubaicheewaijã pãach hajap'a nʌm
hoochëmk'ĩir. 15 Mag nʌm dʌï hĩchab chaig
mʌchdëu jaau chirarrjö k'ap'ʌ habat: Jãg maach
Pör Hẽwandam da bëeba simʌn, hich bëeju nawe
hich hiek hʌk̈'awia hʌü peerdʌtk'amk'ĩirta jãg
da bëeba sim. Hich mag hiek higwi maach k'od
jöoi Pablooujã hich hagjö ya pãrag jaaupʌïjim,
hichdëu hẽsap p'ã deepʌïtarr gaai. Jãg hirua
pãrag jaaupʌïtarran, hĩchab hich Hẽwandamau
hirig k'ĩirjug deetarrauta pãrag jãg p'ã deepʌïjim,
k'ap hamk'ĩir. 16 Hirua hẽsap deepʌïmarr gaai
pogk'a nem jaau sĩsidʌm chadcha p'it'ur sĩsidʌm,
k'ani jaau sĩ ha k'ap haag. Mamʌhichdëuhẽsapp'ã
deepʌp̈ʌïk'ampierr ya hirua pãrag jãga wënʌrraju
haai nʌ ha jaauwi sim, mag deeu maach Pör
Jesucristo bëeju haawai. Mag hirua nem jaau sim
pogk'a p'it'ur sĩsidʌm haawaita, chadcha meraam
k'ʌʌnaunmaimuamʌg hiek hamachdëu hʌk̈'atarr
gaai hubʌ k'aba nʌm k'ʌʌnaun warag chaaurta
jaaujem, tagam Hẽwandam hiek p'ãk'a sĩsidʌm
hamachdëu parhoob jaaujemjö. Mamʌ hamau
Hẽwandam hiekta jãg parhooba jaau nʌmʌn, wir
haig hamach k'ĩrauta Hẽwandam jua machag jʌr
wënʌrrʌm.

17 K'odamnaan, mag maestronaan hanʌmta
sëuk'a nem jaau nʌrrjëe haju k'ʌʌn bëejujã ya
mua pãrag hag nawe jaautarr haawai pãach
heejã magju nawe k'ĩir k'ap'ʌ habat. Jãk'ʌʌn hõor
k'aigbam k'ʌʌn k'abahab, hamach jãg nʌrrjëem
gaaimua. Magba hak'iin heeu jãg parhoob nem
waunaa parhoob nem jaau jẽedʌ sĩerrjëem k'ʌʌnau
pãach k'ũgur hamachig paa hauwia pãachdëu

hʌk̈'atarr hiek gaai hʌü hubʌ narrta deeu hewag
wëtduk'am. 18Magju k'ãaimaach Pörhanaamaach
peerdʌajem Jesucristota hajapcha k'ap'ʌ haju
hẽk'a nʌmuata warag pãachdëu hʌk̈'atarr hiek
gaai k'ĩirjug bãauju hẽk'abat. Hichta hich mag
chi jua t'ierrk'a sĩewai mʌg hatag pawiajã hich
mag hirigpaita t'umaam k'ʌʌnau hee hapim k'õsi
chirʌm.
Mʌgdampai hajim pãrag jaaupʌïm hig chirarr.

Pedro

